
Transcription diplomatique
                                                     SIXIESME EPISTRE.

O Combien ſeroit  trop & trop heureuſe  la  con||dition de nous autres,  ſi  nous
pouuions dreſ¬||ſer voye à noſtre paſſagere vie, ſans nous arreſter || à l'amour !
Amour tu feuz le premier qui t'aduen||turas de ſortir de ce lourd & rude Chaos,
pour fa¬||çonner & mettre en ordre toute ceste ronde ma-||[f. E1v°]

chine : mais tu entras en mon eſprit pour y faire re¬||gner vn Chaos. Le ciel bien
que d'vne loingtaine || diſtãce ſemble s'eſlongner de nous autres, ſi voyons || nous
toutesfois par ſa grande benignité ſe gouuer¬||ner toutes choſes, qui naiſſent ſus
cette terre : Le || chauld, le froid, l'humide, le ſec : encor' que par di¬||uerſitez de
natures, ſe ſoient liguez l’vn à l'autre, || ſi les voyons neantmoins par vne naturelle
cõcor¬||de entretenir ceſt  vniuers :  bref toutes choſes de ce ||  monde, par vn
diſcord biẽ accordé, compatir l’vne || auec l'autre : Moy ſeul entre les animaux, ſoiẽt
rai||ſonnables, ou ſenſitifs, ne puis viure auec celle, || ſans laquelle ie ne puis viure :
moy ſeul, moy ſeul || dy-ie, ne puis durer auec celle, ſans laquelle ie ne || puis durer.
Que puis-ie donc ſouhaiter autre choſe, || puis que tel eſt ce Chaos, qui gouuerne
mes ſenti¬||ments, ſi nõ  vn renouuellemẽt du vieil & ancien || Chaos ? Auquel,
Amour, tout ainſi que premier || en ſortis, außi premier te refermes, pour aculer &
|| mettre à fin tout d’vn moyen, & ma vie, & mes || miſerables penſées. [f. E2r°]

